
Abstrak tesis yang dikemukakan kepada Senat Universiti Putra Malaysia 
sebagai memenuhi keperluan untuk Ijazah Master Sains 

HUBUNGAN ANTARA DIMENSI KECERDASAN EMOSI, SPIRITUAL DAN 
FIZIKAL DENGAN DAYA TAHAN DALAM KALANGAN GURU SEKOLAH 

MENENGAH 

Oleh 

MOHD SALMI BIN OSMAN 

Oktober 2016 

Penyelia : Maria Chong Abdullah, PhD 
Fakulti : Pengajian Pendidikan 

Daya tahan merupakan faktor penyumbang kepada kejayaan seseorang guru 
untuk bertahan di dalam profesion keguruan. Masalah kurangnya daya tahan 
dalam kalangan guru boleh menjejaskan komitmen dan prestasi mereka 
sekiranya tidak diatasi. Justeru, kajian ini bertujuan mengkaji tahap daya tahan 
dalam kalangan guru sekolah menengah, serta hubungan kecerdasan emosi, 
kecerdasan spiritual dan kecerdasan fizikal dengan daya tahan dalam kalangan 
guru. Instrumen yang digunakan untuk mengukur pemboleh ubah kajian terdiri 
daripada Skala Daya Tahan Di Tempat Kerja (Resilience At Work Scale), Skala 
Kecerdasan Emosi (The Assessing Emotions Scale), Skala Kecerdasan Spiritual 
(Spiritual Involment And Beliefs Scales-Revised) dan Skala Kecerdasan Fizikal 
(Body Insight Scale).  

Instrumen ini telah dilengkapkan oleh 398 guru yang berkhidmat di Sekolah 
Menengah Kebangsaan dalam Wilayah Persekutuan Kuala Lumpur dan di 
Sekolah Menengah Kebangsaan dalam Negeri Sarawak, yang telah dipilih 
dengan menggunakan kaedah Persampelan Kelompok Pelbagai Peringkat 
(Multistage Cluster Sampling).  

Dapatan kajian menunjukkan tahap daya tahan guru secara keseluruhan adalah 
tinggi (M = 4.64, SP = 0.503). Kajian turut mendapati tidak terdapat perbezaan 
yang signifikan tahap daya tahan berdasarkan faktor jantina dan lokasi (bandar 
dan luar bandar). Walau bagaimanapun, kajian mendapati terdapat perbezaan 
yang signifikan tahap daya tahan berdasarkan pengalaman mengajar guru.  

Dapatan kajian juga menunjukkan terdapat hubungan positif yang signifikan 
antara kecerdasan emosi (r = 0.571**, p = 0.01), kecerdasan spiritual (r = 
0.496**, p = 0.01) dan kecerdasan fizikal (r = 0.587**, p = 0.01) dengan daya 
tahan dalam kalangan guru. Berdasarkan kepada analisis Regresi Berganda, 

dapatan menunjukkan kecerdasan fizikal (β = 0.359, p = 0.001) merupakan 
peramal utama terhadap daya tahan dalam kalangan guru.  

Sebagai kesimpulan, kajian ini mendapati ciri psikologikal guru iaitu kecerdasan 
emosi, kecerdasan spiritual dan kecerdasan fizikal mempunyai hubungan yang 
positif dengan daya tahan guru. Justeru, ketiga-tiga ciri psikologikal ini perlu 
diberi perhatian untuk meningkatkan tahap daya tahan guru. 



© C
OPYRIG

HT U
PM

iii 

Abstract of thesis presented to the Senate Universiti Putra Malaysia in 
fulfillment of the requirements for the degree of Master of Science 

RELATIONSHIP BETWEEN DIMENTIONS OF EMOTIONAL, SPIRITUAL 
AND PHYSICAL INTELLIGENCE WITH RESILIENCE AMONG 

SECONDARY SCHOOL TEACHERS 

By 

MOHD SALMI BIN OSMAN   

October 2016 

Chairman :  Maria Chong Abdullah, PhD  
Faculty :  Educational Studies 

Resilience is a factor contributing to the success of a teachers to survive in the 
teaching profession. The lack of resilience among teachers may affect the 
teachers’ commitment and performance if they are not overcome. Thus, this 
research aims to study the resilience level among teachers in secondary schools, 
including the relationship between emotional intelligence, spiritual intelligence, 
physical intelligence and resilience among teachers. 

The instruments used to measure were Resilience at Work Scale, The Assessing 
Emotions Scale, Spiritual Involvement and Beliefs Scales-Revised and Body 
Insight Scale. These questionnaires were administrated to a sample of 398 
teachers currently in service in secondary schools in Kuala Lumpur dan in 
Sarawak that were selected using the Multistage Cluster Sampling method.  

The findings demonstrated that level of resilience among teachers is high (M = 
4.64, SP = 0.503) and there was no significant difference based on gender and 
location (rural and urban). However, there was a significant difference in 
resilience based on the teachers’ teaching experiences.  

Findings were found that there were positive and significant relationship between 
emotional intelligence (r = 0.571**, p = 0.01), spiritual intelligence (r = 0.496**, p 
= 0.01) and physical intelligence (r = 0.587**, p = 0.01) with teachers’ resilience. 
Based on Multiple Regression Analysis, findings showed that physical 
intelligence (β = 0.359, p = 0.001) was the main predictor towards resilience 
among teachers.  

In conclusion, this research indicates that psychological traits of a teacher that 
are emotional intelligence, spiritual intelligence and physical intelligence have a 

positive relationship with teachers’ resilience. Thus, all three psychological 
features need to be highlighted in order to increase the level of teachers’ 
resilience. 

SDTDTK  Skala Daya Tahan Di Tempat Kerja 
SKE   Skala Kecerdasan Emosi 
SKF   Skala Kecerdasan Fizikal 
SKS   Skala Kecerdasan Spiritual 
SIBSR-R  Spiritual Involment and Beliefs Scales-Revised  
Sig.   Signifikan 
SMK   Sekolah Menengah Kebangsaan 
SPSS   Statistical Package for Social Science 
SQ   Spiritual Quotient 
Thn.   Tahun 
UMT   Universiti Malaysia Terengganu 
VIF   Variance Inflation Factor 
WPKL   Wilayah Persekutuan Kuala Lumpur 

BAB 1  
 
 

PENDAHULUAN 
 
 
1.1 Latar Belakang Kajian 
 
 
Guru merupakan individu yang bertanggungjawab dalam memastikan hasrat 
serta wawasan negara dapat dicapai. Pada asasnya tugas utama seorang guru 
ialah menyampaikan ilmu pengetahuan, memperkembangkan kemahiran dan 
membentuk nilai-nilai murni dalam membentuk modal insan yang seimbang dan 
harmoni dari segi jasmani, emosi, rohani, intelek dan sosial seterusnya 
melahirkan masyarakat yang makmur dan bahagia. Peranan serta 
tanggungjawab ini menjadi semakin mencabar dan sudah pasti menuntut 
seorang guru yang mempunyai daya tahan serta jati diri yang tinggi. Ismail Sabri, 
Rohana dan Amirudin (2011) menyatakan bahawa seorang guru seharusnya 
mempunyai daya tahan dan mampu berdepan dengan perkembangan semasa 
sistem pendidikan kini khususnya di Malaysia. 
 
 
Menurut Taylor (2013) daya tahan adalah elemen penting yang diperlukan 
dalam diri setiap orang guru bagi memenuhi cabaran serta perubahan yang 
mendatang dan terus kekal dalam profesion pendidikan. Guru yang berdaya 
tahan berkeupayaan menghadapi dan melaksanakan sebarang dasar-dasar 
baru yang diperkenalkan kementerian dengan penuh rasa tanggung jawab serta 
komitmen yang tinggi (Ahmad Zabidi, 2013). Daya tahan guru dapat 
dipertingkatkan apabila guru mampu menilai situasi buruk, menyedari pilihan 
untuk menangani dan mencapai penyelesaian yang sesuai (Lawrence & 
Anthony, 2009). Guru yang mempunyai daya tahan sudah pasti mampu untuk 
mengawal keadaaan atau situasi di samping meneruskan khidmat 
profesionalisme berteraskan etika keguruan. Apabila daya tahan guru kurang, 
maka pelbagai kesan negatif lain akan timbul seperti tekanan emosi, 
kemurungan yang akhirnya menyebabkan 'burnout'.  
 
 
Guru merupakan golongan professional yang sentiasa berurusan dengan 
individu lain seperti pihak kementerian, pihak pentadbiran, rakan sekerja, pelajar 
dan masyarakat dalam situasi yang mencabar. Nancy Schultz (2011) 
menyatakan bahawa kebanyakan guru yang menceburi profesion ini, 
mempunyai harapan yang tinggi, dan tidak bersedia untuk menghadapi tekanan 
yang mungkin berlaku, ditambah dengan kurangannya sokongan sosial dan 
pelbagai bebanan tugas, guru akan hilang keyakinan terhadap keupayaan 
mereka, menjadi tidak produktif, tidak dapat melaksanakan tugas yang 
diamanahkan dan sering menimbulkan masalah di tempat kerja. Keadaan ini 
boleh mendatangkan kesan jangka panjang terhadap diri guru sendiri, pelajar, 
rakan sekerja, pihak pentadbiran, sekolah seterusnya Kementerian Pendidikan 
Malaysia. 

Dalam Pelan Pembangunan Pendidikan Malaysia (PPPM), yang telah 
dilancarkan oleh Yang Amat Berhormat Tan Sri Muhyiddin bin Yassin, Mantan 
Timbalan Perdana Menteri merangkap Menteri Pelajaran Malaysia, pada Mei 
2013, beberapa aspek penting telah ditekankan dalam mentranformasikan 
keguruan sebagai satu profesion pilihan. Antara elemen yang diletakkan dalam 
anjakan ini adalah: (1) Mengetatkan syarat lantikan guru mulai 2013 supaya 
dalam kalangan graduan 30% teratas sahaja yang akan dapat dipilih; (2) 
Meningkatkan kualiti CPD (Continuing Professional Development) mulai 2013, 
dengan lebih tumpuan ke atas keperluan individu dan latihan berasaskan 
sekolah; (3) Memastikan guru memberi fokus ke atas fungsi teras pengajaran 
mulai 2013 dengan mengurangkan beban kerja pentadbiran; (4) Melaksanakan 
laluan kerjaya guru berasaskan kompetensi dan prestasi mulai 2016; (5) 
Meningkatkan laluan guru dalam peranan kepimpinan, pakar pengajaran dan 
pakar bidang khusus menjelang 2016 serta membudayakan kecemerlangan 
berasaskan pimpinan rakan sekerja dan proses pensijilan mulai 2025.  
 
 
Perlaksanaan elemen-elemen di atas menunjukkan keperihatinan kerajaan 
dalam memertabatkan profesion keguruan yang dipandang tinggi oleh segenap 
masyarakat. Hasrat murni ini sudah pasti tidak dapat dicapai oleh guru 
sekirannya mereka tidak mempunyai kemahiran serta daya tahan yang tinggi 
bagi menghadapi semua perubahan serta membuat anjakan paradigma bagi 
merealisasikan hasrat serta cita-cita murni negera. Justeru, guru perlu berusaha 
bagi memastikan tahap daya tahan mereka sentiasa seiring dengan 
perkembangan sistem pendidikan negara, agar kesan daripada kurangnya daya 
tahan guru tidak menjejaskan matlamat sistem pendidikan negara seterusnya 
profesion keguruan itu sendiri.  
 
 
Terdapat perlbagai faktor yang menyumbang kepada daya tahan. Secara 
umumnya terdapat dua faktor utama yang menyumbang kepada daya tahan, 
iaitu faktor dalaman individu dan faktor persekitaran. Kumpfer (1999) 
menyatakan faktor dalaman yang terlibat adalah kompetensi kognitif, spiritual, 
tingkah laku atau kemahiran sosial, fizikal dan emosi. Manakala faktor 
persekitaran pula adalah seperti faktor keluarga, komuniti dan persekitaran 
kerja. Werner (1995) pula menyatakan faktor-faktor yang dikaitkan dengan daya 
tahan, adalah seperti kemampuan untuk membuat perancangan yang realistik, 
mempunyai keyakinan dan personaliti diri yang positif. Faktor-faktor ini berupaya 
membangunkan kemahiran komunikasi dan keupayaan untuk menguruskan 
perasaan yang berdaya tahan. Ini menunjukkan bahawa faktor dalaman dan 
faktor persekitaran memainkan peranan penting sebagai penyumbang kepada 
tahap daya tahan individu. 
 
 
Di samping itu, daya tahan juga dikaitkan dengan faktor-faktor psikologikal lain 
seperti, kecerdasan emosi (Maulding, Peter, Robert Leonard & Sparkman, 2012; 
Somayeh & Farideh, 2012; Trapp & Caryn, 2010), kecerdasan spiritual (Abbas, 
Ahvas & Mihab, 2012; Dhamodharan & Ravikumar, 2014; Tankamani & 
Haghighat, 2014), dan kecerdasan fizikal (Andrew, 2014; Rob Oates 2015; 
Valerie, 2013). Semua faktor-faktor ini dinyatakan secara berasingan antara satu 
dengan yang lain (Grotberg, 1997). Justeru, antara faktor psikologikal yang perlu 

diberi perhatian ialah faktor kecerdasan emosi, kecerdasan spirirtual dan 
kecerdasan fizikal yang memainkan peranan penting dalam menentukan 
kejayaan seterusnya meningkatkan daya tahan diri seseorang guru. Ketiga-tiga 
faktor ini didapati menyumbang kepada aspek daya tahan dalam kalangan guru. 
 

 
1.1.1 Faktor Kecerdasan Emosi 
 
 
Kecerdasan emosi merupakan salah satu faktor yang memainkan peranan 
penting dalam menentukan daya tahan seorang guru. Kecerdasan emosi 
merujuk kepada keupayaan seseorang membuat persepsi dan penyampaian 
emosi yang tepat, memahami dan menggunakan emosi untuk membantu proses 
pemikiran, memahami emosi dan mengurus emosi dalam diri sendiri dan diri 
orang lain (Mayer dan Salovey, 1997). 
 
 
Kajian-kajian lepas telah menunjukkan bahawa faktor kecerdasan emosi 
memainkan peranan penting dalam meramal dan mempengaruhi daya tahan 
(Dhamodharan & Ravikumar, 2014; Maulding, Peter, Roberts, Leonard & 
Sparkman, 2012; Schneider, Lyons dan Khazon, 2013; Somayeh & Farideh, 
2012; dan Trapp & Caryn, 2010). Justeru, faktor kecerdasan emosi perlu diberi 
perhatian dan penekanan yang khusus dalam penyelidikan berhubung dengan 
daya tahan dalam kalangan guru. 

 
 

1.1.2 Faktor Kecerdasan Spiritual 
 
 
Selain kecerdasan emosi, kecerdasan spiritual juga merupakan salah satu faktor 
yang penting dalam menentukan daya tahan dalam kalangan guru. Kecerdasan 
spiritual merujuk kepada amalan dan pengetahuan individu dalam menghadapi 
dan memecahkan persoalan makna dan nilai. Kecerdasan spiritual adalah 
landasan yang diperlukan untuk melaksanakan fungsi kecerdasan emosi dan 
kecerdasan intelek secara berkesan. Kecerdasan spiritual adalah kecerdasan 
yang tertinggi dalam kehidupan manusia (Zohar & Marshall, 2000).  
 
 
Kajian terdahulu telah menunjukkan bahawa faktor kecerdasan spiritual 
memainkan peranan penting dalam meningkatkan daya tahan dan berupaya 
memberi kekuatan kepada individu dalam menghadapi tekanan mental, 
ketegangan dan kemurungan (Abbas, Ahvas & Mihab, 2012). Kajian Bagheri, 
Bagheri, & Iranlooei (2014); Hamid, Keikhosravani, Babamiri & Dehghani (2012); 
Narayanan & Jose (2011); Somayeh & Yousefi (2012); dan Tankamani & 
Haghighat (2014), melaporkan faktor kecerdasan spiritual memainkan peranan 
penting dan sebagai peramal kepada daya tahan. Semakin tinggi tahap 
kecerdasan spiritual maka dengan sendirinya tahap daya tahan juga turut 
meningkat. Justeru, kajian berkaitan faktor kecerdasan spiritual dan daya tahan 
khususnya dalam kalangan guru perlu diberi perhatian dan penekanan untuk 
meneliti hubungan dan sumbangan antara pemboleh ubah tersebut. 

1.1.3 Faktor Kecerdasan Fizikal 
 
 
Kecerdasan fizikal juga memainkan peranan penting sebagai faktor 
penyumbang kepada daya tahan. Kecergasan fizikal merujuk kepada 
kemampuan individu untuk berfungsi secara berkesan, yang akan memberi 
sumbangan kepada kehidupan yang berkualiti, belajar secara berkesan, 
menikmati masa yang terluang, sihat tubuh badan dan boleh bertindak sebagai 
penghalang kepada penyakit hypokinetik (kekurangan pergerakan) dan 
berupaya untuk bertindak semasa berlaku kecemasan (Corbin, 1998).  
 
 
Menurut Anderson (2006) kecerdasan fizikal merujuk kepada kesedaran dan 
penggunaan sensasi badan ke atas: (i) sokongan kesihatan dan kesejahteraan; 
(ii) membekalkan maklumat mengenai keselamatan persekitaran dan 
keselesaan; dan (iii) meningkatkan pembangunan diri dan kerohanian dalam 
proses kehidupan. Sensasi badan ini termasuklah sensasi dari dalaman dan 
pada permukaan badan. Selain itu, sensasi badan juga bertindak secara 
menyeluruh, serta responsif kepada tenaga orang lain dan persekitaran. 
 
 
Kecerdasan fizikal memainkan peranan penting terhadap daya tahan individu. 
Kecerdasan fizikal merupakan tabiat yang sihat dan keselesaan fizikal yang 
menghasilkan daya tahan bagi keperluan kehidupan setiap individu. Kecerdasan 
fizikal juga melibatkan pengetahuan tentang bagaimana tubuh badan berfungsi 
dan memahami apa yang diperlukan untuk menjadi seseorang itu sihat (Valerie 
Tonner, 2013). Justeru, faktor kecerdasan fizikal juga perlu diberi perhatian 
dalam penyelidikan berkaitan dengan daya tahan dalam kalangan guru. 
 
 
1.2 Pernyataan Masalah  
 
 
Daya tahan merupakan faktor penyumbang kepada kejayaan seseorang guru 
untuk bertahan di dalam profesion keguruan (Tait Melanie, 2008). Setiap guru 
perlu disemai dengan sifat-sifat berdaya tahan supaya mereka berupaya 
menghadapi cabaran serta menjadi lebih baik dalam memenuhi keperluan 
profesion mereka (Ee & Chang, 2010). Sistem pendidikan di Malaysia 
memerlukan guru berdaya tahan, yang mampu untuk menghadapi segala 
cabaran dengan jayanya (Ahmad Zabidi Abdul Razak, 2013). 
 
 
Terdapat beberapa kajian yang menunjukkan tahap daya tahan dalam kalangan 
guru berada pada tahap yang kurang memuaskan dan perlu diberi perhatian. 
Yonezawa, Jones, dan Singer (2011) menjelaskan bahawa peningkatan dan 
pengekalan daya tahan dalam kalangan guru merupakan masalah utama dalam 
bidang pendidikan. Menurut Ea dan Chang (2010) daya tahan guru perlu diberi 
perhatian, ini adalah kerana berdasarkan kepada hasil kajian yang dijalankan 
menunjukkan bahawa sebanyak 65% guru mempunyai tahap daya tahan yang 
rendah. Dapatan ini menunjukkan bahawa tahap daya tahan guru masih di tahap 
yang kurang memuaskan.  

Menurut Tim Brighouse (2011) masalah yang disebabkan oleh kurangnya daya 
tahan dalam kalangan guru merupakan suatu isu yang sangat penting. Pekerja 
dalam sektor pendidikan dilaporkan lebih terdedah kepada unsur psikologikal 
tidak sihat, terutamanya tekanan, kebimbangan dan kemurungan, berbanding 
dengan pekerja dalam sektor lain. Berdasarkan kepada The Labour Force 
Survey’s successive Self-Reported Work-related Illness, dianggarkan bahawa 
pada tahun 2009/2010, seramai 133,000 individu dalam sektor pendidikan 
mengalami penyakit yang disebabkan oleh keadaan pekerjaan mereka (Tim 
Brighouse, 2011). 
 
 
Permasalahan ini perlu diberi perhatian yang serius khususnya dalam 
mengekalkan daya tahan dalam kalangan guru bagi menghadapi setiap cabaran 
yang mendatang. Menurut Taylor (2013), daya tahan merupakan elemen 
penting yang diperlukan oleh setiap guru bagi memenuhi cabaran yang 
mendatang dan terus kekal dalam profesion keguruan. Apabila tahap daya tahan 
guru kurang maka produktiviti guru akan menurun. Guru yang tidak produktif 
sudah pasti kurang menyumbang kepada sistem pendidikan negara. Kajian 
terdahulu mendapati profesion keguruan merupakan kerjaya yang sering 
menghadapi tekanan kerja yang tinggi (Cooper, 1995, dan Hart et al., 1995; 
dalam Mazlina Sulaiman, 2013). Ini disebabkan oleh faktor desakan yang 
menuntut guru memenuhi permintaan dan sasaran tinggi yang ditetapkan dalam 
bidang pendidikan. Akibatnya guru tidak dapat memberikan sepenuh komitmen 
terhadap kerjaya, mempunyai prestasi kerja yang rendah serta menyebabkan 
tekanan dalam kalangan guru (Kyriaco 1990; dalam Zuraini Jamil dan Bhasah 
Abu Bakar, 2009). 
 
 
Berdasarkan kajian Baharin & Mariam (2011) faktor beban tugas serta 
kurangnya daya tahan juga merupakan faktor utama yang menyebabkan 
tekanan yang dialami oleh guru. Menurut Baharin & Mariam (2011) guru-guru 
terpaksa melakukan kerja-kerja diluar pekerjaan hakiki mereka yang 
menyebabkan mereka tidak dapat mengawal diri disebabkan kurangnya daya 
tahan sehingga mengalami tekanan. Senario yang berlaku ini, sudah pasti 
mengundang kesan yang negatif terhadap produktiviti dan profesion keguruan 
itu sendiri. Justeru, fenomena atau persoalan berkaitan daya tahan dalam 
kalangan perlu diteliti dan diselidiki secara emperikal dan mendalam agar faktor 
dan permasalahan yang berkait dengan daya tahan guru dapat dikenal pasti, 
serta tindakan yang wajar dapat diambil bagi membantu guru dalam memupuk 
dan meningkatkan tahap daya tahan diri mereka. Sehubungan itu, Huisman, 
Singer dan Catapano (2010) dan Prihastuti (2011) mencadangkan supaya lebih 
banyak penyelidikan yang lebih mendalam berkaitan dengan daya tahan dalam 
kalangan guru perlu dilaksanakan.  
 
 
Kepentingan daya tahan dalam kalangan guru telah menjadi faktor pendorong 
kepada kajian-kajian daya tahan yang telah dijalankan khususnya di luar negara. 
Kajian-kajian tersebut tertumpu kepada faktor-faktor yang menyumbang kepada 
daya tahan, serta kesan daya tahan kepada guru. Antara faktor psikologikal yang 
didapati menyumbang kepada daya tahan guru ialah kecerdasan emosi 
(Maulding, Peter, Roberts, Leonard & Sparkman, 2012; Schneider, Lyons & 

Khazon 2013; Trap & Caryn, 2010), kecerdasan spiritual (Abbas, Ahvaz & 
Minab, 2012; Ballenger & Doudlas, 2010; Dhamodharan & Ravikumar, 2014; 
Somayeh & Yousefi, 2012), dan kecerdasan fizikal (Andrew, 2014; Rob Oates 
2015; Valerie, 2013). Namun demikian, kebanyakkan kajian terhadap ketiga-tiga 
faktor psikologikal ini dijalankan secara berasingan, sedangkan model daya 
tahan Kumpfer (1999) menerangkan ketiga-tiga faktor psikologikal ini 
merupakan faktor yang menyumbang kepada aspek daya tahan. 
 
 
Di samping itu, kebanyakan kajian tentang daya tahan sebelum ini  adalah 
berbentuk kualitatif bagi mencari dan meneliti faktor yang menyumbang kepada 
daya tahan guru (Bobek, 2002; Margolis, 2008; Masten, 2001; Reivich & Shatte, 
2002; Susan, Jones & Singer 2011; Teitelbaum, 2008; dan Zost, 2010). Kajian-
kajian yang berbentuk kuantitatif yang dilaksanakan untuk melihat faktor yang 
menyumbang kepada daya tahan masih kurang dan tidak begitu meluas 
khususnya di Malaysia. Ini adalah kerana kebanyakan kajian lepas melibatkan 
saiz sampel yang amat kecil, sedangkan bilangan guru di Malaysia amat besar 
sehingga mencecah 419,820 orang berdasarkan kepada data Educational 
Management Information System (EMIS) Kementerian Pendidikan Malaysia 
sehingga 31 Disember 2014. Sehubungan itu, dapatan kajian-kajian lepas tidak 
boleh digeneralisasikan kepada keseluruhan populasi guru.  
 
 
Berdasarkan kepada senario di atas, terdapat keperluan kepada kajian yang 
berbentuk kuantitatif untuk meneliti tahap daya tahan guru dan melihat sejauh 
mana ketiga-tiga faktor psikologikal iaitu kecerdasan emosi, kecerdasan spiritual 
dan kecerdasan fizikal menyumbang kepada daya tahan guru, dalam satu ruang 
lingkup penyelidikan yang lebih besar. Di samping itu, kajian ini juga turut 
memberi tumpuan terhadap tahap daya tahan guru di kawasan bandar dan luar 
bandar. Penelitian ini adalah selaras dengan cadangan yang disarankan oleh 
Belknap (2012) dan Doney (2013), agar penyelidikan yang lebih mendalam 
dilaksanakan untuk meneliti tahap daya tahan dalam kalangan guru yang 
berkhidmat di kawasan bandar dan luar bandar. 
 
 
Justeru maklumat yang dihasilkan dalam kajian ini dapat dimanfaatkan dan 
dijadikan panduan bagi pembangunan kendiri guru seterusnya dapat 
merealisasikan harsat Kementerian Pendidikan Malaysia untuk menjadikan 
sistem pendidikan di Malaysia bertaraf dunia.  

1.3 Objektif Kajian 
 
 
Secara umum, kajian ini bertujuan menyelidik hubungan antara tiga faktor 
psikologikal iaitu, kecerdasan emosi, kecerdasan spiritual dan kecerdasan fizikal 
dengan daya tahan dalam kalangan guru.   
 
 
Berdasarkan objektif umum di atas objektif khusus yang dibentuk dalam kajian 
ini adalah seperti berikut: 
1) Mengenal pasti tahap daya tahan guru Sekolah Menengah Kebangsaan. 
2) Mengenal pasti perbezaan tahap daya tahan guru mengikut faktor 

demografi iaitu jantina, lokasi sekolah (bandar dan luar bandar), dan 
pengalaman mengajar.  

3) Menentukan hubungan antara kecerdasan emosi, kecerdasan spritual, dan 
kecerdasan fizikal dengan daya tahan guru.  

4) Mengenal pasti sumbangan kecerdasan emosi, kecerdasan spiritual dan 
kecerdasan fizikal terhadap daya tahan guru.  

 
 
 

1.4 Soalan Kajian 
 
 
Soalan bagi kajian ini antaranya ialah: 
1) Apakah tahap daya tahan guru Sekolah Menengah Kebangsaan? 
2) Adakah terdapat perbezaan yang signifikan tahap daya tahan guru 

berdasarkan jantina? 
3) Adakah terdapat perbezaan yang signifikan tahap daya tahan guru 

berdasarkan lokasi sekolah (bandar dan luar bandar)? 
4) Adakah terdapat perbezaan yang signifikan tahap daya tahan guru 

berdasarkan pengalaman mengajar? 
5) Adakah terdapat hubungan yang signifikan antara kecerdasan emosi, 

dengan daya tahan guru? 
6) Adakah terdapat hubungan yang signifikan antara kecerdasan spiritual, 

dengan daya tahan guru? 
7) Adakah terdapat hubungan yang signifikan antara kecerdasan fizikal, 

dengan daya tahan guru? 
8) Sejauh manakah kecerdasan emosi, kecerdasan spiritual dan kecerdasan 

fizikal menyumbang terhadap daya tahan guru? 

1.5 Hipotesis Kajian 
 
 
Hasil daripada tinjauan literatur yang dilakukan, beberapa hipotesis dibuat dalam 
kajian ini bagi menjawab persoalan kajian, iaitu: 
Ho1: Tidak terdapat perbezaan yang signifikan tahap daya tahan guru 

berdasarkan jantina. 
Ho2:  Tidak terdapat perbezaan yang signifikan tahap daya tahan guru 

berdasarkan lokasi sekolah (bandar dan luar bandar). 
Ho3:  Tidak terdapat perbezaan yang signifikan tahap daya tahan guru 

berdasarkan pengalaman mengajar. 
Ho4:  Tidak terdapat hubungan yang signifikan antara kecerdasan emosi, 

dengan daya tahan guru. 
Ho5:  Tidak terdapat hubungan yang signifikan antara kecerdasan spiritual, 

dengan daya tahan guru. 
Ho6:  Tidak terdapat hubungan yang signifikan antara kecerdasan fizikal, 

dengan daya tahan guru. 
Ho7:  Kecerdasan emosi, kecerdasan spiritual dan kecerdasan fizikal bukan 

peramal yang signifikan kepada daya tahan guru. 
 
 
1.6 Definisi Operasional 
 
 
Dalam bahagian ini, istilah-istilah yang digunakan bagi mewakili pemboleh ubah 
utama kajian didefinisikan seperti berikut: 
 
 
1.6.1 Daya Tahan 
 
 
Daya tahan merupakan kepercayaan, kebolehan, kemahiran dan keupayaan 
seseorang individu dalam menghadapi segala bentuk ujian, kesukaran dan 
rintangan dalam meneruskan kelangsungan hidup. Ianya merupakan ciri-ciri 
unik yang wujud dalam diri manusia. Menurut Brunetti (2006) daya tahan guru 
merujuk sebagai kualiti yang membolehkan guru untuk mengekalkan komitmen 
terhadap amalan pengajaran dan pembelajaran mereka walaupun dalam 
keadaan mencabar dan rintangan yang berulang.  
 
 
Guru berdaya tahan digambarkan sebagai individu yang mempunyai keupayaan 
untuk berkembang maju dalam keadaan yang sukar, mahir dalam mengurus 
tingkah laku, menjiwai atau empati terhadap kesukaran yang dialami oleh 
pelajar, mampu menahan emosi negatif dan memberi tumpuan kepada emosi 
positif, mengalami rasa bangga dan memenuhi keperluan serta meningkatkan 
komitmen terhadap sekolah dan profesion mereka (Mansfield, Beltman, 
Broadley, & Noelene, 2016). 
 
 
Dalam konteks kajian ini daya tahan guru merujuk kepada keupayaan guru-guru 
di negara ini dalam menghadapi pelbagai cabaran sama ada semasa proses 



© C
OPYRIG

HT U
PM

9 
 

pengajaran dan pembelajaran atau semasa mereka menjalankan tugas-tugas 
harian lain di sekolah. Skala Daya Tahan Di Tempat Kerja (Resilience At Work 
Scale) digunakan untuk mengukur tahap daya tahan guru semasa menjalankan 
tugas di tempat kerja. Skala ini dibangunkan oleh ahli psikologi (Winwood, 
Colon, & McEwen, 2013).  
 
 
Skala ini mengandungi tujuh dimensi daya tahan di tempat kerja iaitu : 
Kehidupan sejati (Living authentically), mencari hala tuju kehidupan (Finding 
one’s calling), mengekalkan perspektif (Maintaining Perspective), pengurusan 
tekanan (managing stress), interaksi bekerjasama (interacting cooperactively), 
sentiasa sihat (Staying healthy) dan membina jaringan (building networking) 
(Winwood, Colon, & McEwen, 2013).  
 
Dimensi Kehidupan Sejati (living authentically) adalah berkaitan dengan 
pengetahuan dan pegangan kepada nilai-nilai peribadi, menggunakan kekuatan 
peribadi, dan mempunyai tahap kesedaran dan pengawalan emosi yang baik. 
 
Dimensi Mencari Hala Tuju Kehidupan (finding one’s calling) adalah berkaitan 
dengan mencari pekerjaan yang mempunyai tujuan, semangat kekitaan dan 
sesuai dengan nilai-nilai teras dan kepercayaan. 
 
Dimensi Mengekalkan Perspektif (maintaining perspective) merujuk kepada 
keupayaan untuk merangka semula anjakan, mengekalkan fokus penyelesaian 
sesuatu masalah, dan mengurus faktor yang negatif. 
 
Dimensi Mengurus Tekanan (managing stress) merujuk kepada melakukan 
pekerjaan dan rutin kehidupan yang membantu dalam mengurus tekanan setiap 
hari, mengekalkan keseimbangan kehidupan bekerja, dan memastikan masa 
untuk beristirehat. 
 
Dimensi Interaksi Bekerjasama (interacting cooperactively) merujuk kepada 
gaya kerja di tempat kerja, termasuklah mendapatkan maklum balas, nasihat 
dan sokongan serta menyediakan sokongan kepada orang lain. 
 
Dimensi Setiasa Sihat (staying healthy) merujuk kepada mengekalkan tahap 
kecergasan fizikal yang baik dan diet yang sihat. 
 
Dimensi Membina Jaringan (building networking) merujuk kepada corak 
membangun dan mengekalkan rangkaian sokongan peribadi (di dalam dan di 
luar tempat kerja). 
 
 
1.6.2 Kecerdasan Emosi 
 
 
Kecerdasan emosi merujuk kepada keupayaan memahami perasaan sendiri, 
empati terhadap perasaan orang lain di samping berupaya menyalurkan emosi 
yang bersesuaian dengan kehidupan. Menurut Mayer dan Salovey (1997), 
kecerdasan emosi adalah keupayaan seseorang membuat persepsi dan 

ekspresi emosi, mengasimilasi emosi dalam pemikiran, memahami dan 
menaakul emosi, dan mengatur emosi dalam diri sendiri dan orang lain.  
 
 
Dalam kajian ini, kecerdasan emosi merujuk kepada kebolehan individu untuk 
mengenal pasti, memahami dan mengurus emosi diri sendiri serta empati 
terhadap perasaan orang lain di samping memahami maklumat mengenai 
penggunaan emosi kendiri. Dalam konteks kajian ini, kecerdasan emosi diukur 
dengan menggunakan skala kecerdasan emosi iaitu The Assessing Emotions 
Scale. Skala ini telah dibangunkan oleh Schutte, Malouff & Bhullar (2009) 
berdasarkan teori dan model asal kecerdasan emosi yang dikemukakan oleh 
Mayer dan Solovey (1990). Skala ini mengandungi empat dimensi yang 
mengukur aspek: (1) Persepsi terhadap emosi; (2) Mengurus emosi kendiri; (3) 
Mengurus emosi orang lain; dan (4) Penggunaan emosi.  
 
 
1.6.3 Kecerdasan Spiritual 
 
 
Kecerdasan spiritual merujuk kepada keupayaan akal yang lahir dari hati yang 
suci bagi melahirkan sifat-sifat terpuji. Kecerdasan spiritual juga merupakan 
kecerdasan jiwa atau kerohanian. Menurut Zohar dan Marshall (2000), 
kecerdasan ini berkaitan dengan amalan dan pengetahuan individu dalam 
menghadapi dan memecahkan persoalan makna dan nilai. Kecerdasan spiritual 
adalah landasan yang diperlukan untuk melaksanakan fungsi kecerdasan emosi 
dan kecerdasan intelek secara berkesan. Kecerdasan spiritual adalah 
kecerdasan yang tertinggi dalam kehidupan. 
 
 
Dalam kajian ini, kecerdasan spiritual diukur berdasarkan perilaku dan 
pengetahuan serta kewajipan seseorang terhadap nilai kerohanian. Terdapat 
empat dimensi yang diukur dalam kecerdasan spiritual iaitu: (1) Asas spiritual; 
(2) Kewujudan; (3) Aplikasi diri; (4) Penerimaan. Soal selidik yang mengukur 
kecerdasan spiritual ini adalah diadaptasi dan diubah suai dari Spiritual 
Involvement and Beliefs Scales-Revised (Hatch et al., 2002) oleh Norhayati 
Zakaria (2011) mengikut kesesuaian masyarakat yang pelbagai kaum di 
Malaysia.  
 
 
1.6.4 Kecerdasan Fizikal 
 
 
Kecergasan fizikal boleh didefinisikan sebagai kemampuan manusia berfungsi 
secara berkesan yang akan memberi sumbangan kepada kehidupan yang 
berkualiti, belajar secara berkesan, menikmati masa yang terluang, sihat dan 
boleh menghalang penyakit hypokinetik (kekurangan pergerakan) dan boleh 
bertindak semasa berlaku kecemasan (Corbin, 1998).  
 
 
Anderson (2006) mendefinisikan kecerdasan fizikal sebagai kesedaran dan 
penggunaan sensasi badan ke atas: (1) Sokongan kesihatan dan kesejahteraan; 

(2) Pembekalan maklumat mengenai keselamatan persekitaran dan keselesaan; 
dan (3) Peningkatan pembangunan diri dan rohani dalam proses kehidupan. 
Sensasi badan ini termasuklah sensasi dari dalaman dan pada permukaan 
badan (contohnya, kulit, rambut dan kuku), di samping itu sensasi badan juga 
bertindak secara menyeluruh, serta responsif kepada tenaga orang lain dan 
persekitaran. 
 
 
Dalam kajian ini, kecerdasan fizikal diukur menggunakan Skala Kecerdasan 
Badan (Body Intelligence Scale) yang dibangunkan oleh Anderson (2006) yang 
kini dikenali sebagai Body Insight Scale (BIS). Skala ini mengandungi tiga 
dimensi utama kecerdasan fizikal iaitu Kesedaran Keselesaan Badan (Comfort 
Body Awareness), Kesedaran Dalaman Badan (Inner Body Awareness) dan 
Kesedaran Tenaga Badan (Energy Body Awareness).  
 
Kesedaran Keselesaan Badan (Comfort Body Awareness) merujuk kepada 
perasaan selesa di dalam  badan seseorang dan kesejahteraan hidup di dalam 
dunia mereka. 
 
Kesedaran Dalaman Badan (Inner Body Awareness) merujuk kepada 
kesedaran tentang perubahan-perubahan kecil di dalam badan dan hubungan 
perasaan ini terhadap kesihatan dan kesejahteraan hidup. 
 
Kesedaran Tenaga Badan (Energy Body Awareness) merujuk kepada 
kesedaran tenaga yang wujud di dalam seluruh badan, termasuk perubahan 
tenaga dalam bertindak balas dengan orang lain dan persekitaran. 
 
 
1.6.5 Guru 
 
 
Guru merupakan tenaga ikhtisas di dalam bidang perguruan yang 
dipertanggungjawab untuk mendidik, mengajar dan membimbing pelajar di 
sekolah. Guru merupakan anggota masyarakat, menguasai psikologi sosial, 
memiliki pengetahuan tentang hubungan antara manusia, berketerampilan dan 
berkerjasama dalam kelompok serta berupaya menyelesaikan sesuatu masalah. 
Guru juga didefinisikan sebagai: 
 

“A person who has knowledge, skill and special training in 
teaching, explaining and educating. The teacher is the person 
who is capable of creating behavioral change in terms of 
cognitive, psychomotor as well as affective domain.” 
                 (Mhise, 2008; dalam HakiElimu, 2009, hlm. 3) 
 
 

Dalam kajian ini, guru didefinisikan sebagai individu yang berkhidmat dan 
bertanggungjawab dalam bidang pendidikan di sekolah-sekolah menengah di 
bawah Kementerian Pendidikan Malaysia (KPM) di sekolah-sekolah menengah 
dalam Wilayah Persekutuan Kuala Lumpur (kawasan bandar) dan di sekolah-
sekolah menengah dalam Negeri Sarawak (kawasan luar bandar) di Malaysia. 

1.7 Limitasi Kajian 
 
 
Terdapat beberapa limitasi kajian yang dikenal pasti dalam penyelidikan ini. 
Antaranya termasuklah limitasi daripada aspek maklumat kajian, generalisasi 
kajian, dan sampel kajian. Rasionalisasi limitasi kajian ini adalah seperti berikut: 
 
 
Antara limitasi kajian ini ialah maklumat tentang masalah dan tahap daya tahan 
dalam kalangan responden hanya terhad pada maklum balas responden 
terhadap penyataan yang terkandung dalam skala daya tahan yang digunakan. 
Hal ini, adalah kerana kajian ini menggunakan pendekatan kuantitatif untuk 
menyelidik tahap daya tahan dan faktor-faktor seperti kecerdasan emosi, 
kecerdasan spiritual dan kecerdasan fizikal yang menyumbang kepada daya 
tahan tersebut.  
 
 
Oleh itu, maklumat yang dikumpulkan adalah maklumat yang berstruktur yang 
telah ditetapkan terlebih dahulu. Selain itu, dapatan dan perbincangan kajian ini 
juga adalah terhad kepada maklumat yang diperolehi daripada literatur kajian, 
pendekatan, teori dan metodologi yang telah dijalankan dalam penyelidikan ini. 
Sekiranya penyelidikan ini menggunakan literatur kajian, pendekatan, teori dan 
metodologi kajian yang berbeza berkemungkinan dapatan dan perbincangan 
kajian turut berbeza. 
 
 
Adalah diakui bahawa dapatan kajian penyelidikan ini tidak boleh 
digeneralisasikan kepada semua guru sekolah-sekolah di Malaysia. Hal ini 
kerana kajian ini menggunakan populasi mampu tadbir (accessible population) 
yang melibatkan hanya sekolah-sekolah menengah kebangsaan dalam Wilayah 
Persekutuan Kuala Lumpur dan Negeri Sarawak. Manakala sampel kajian pula 
hanya terdiri daripada guru-guru yang berkhidmat di Daerah Sentul, Bangsar,  
Pudu dan Keramat bagi Wilayah Persekutuan Kuala Lumpur (mewakili kawasan 
bandar) dan di Daerah Seratok, Song, Limbang, Kapit, Seri Aman, Maradong, 
Serikei, dan Kanowit bagi Negeri Sarawak (mewakili kawasan luar bandar). 
Pemilihan dan penetapan daerah, sekolah dan guru-guru bagi populasi dan 
sampel kajian ini adalah berdasarkan kepada kaedah Persampelan Kelompok 
Pelbagai Peringkat (Multistage Cluster Sampling). 
 
 
1.8 Kepentingan Kajian 
 
 
Perbincangan di dalam bahagian ini adalah berkaitan dengan kepentingan 
kajian yang dijalankan daripada perspektif teori dan praktik khususnya berkaitan 
dengan pemboleh ubah yang dikaji. 

1.8.1 Kepentingan Daripada Aspek Teori  
 
 
Kajian ini dapat menambahkan lagi kajian-kajian dalam bidang psikologi 
pendidikan khususnya kajian berkaitan dengan daya tahan guru. Kajian ini juga 
dapat menampung kekurangan dalam teori dan model daya tahan yang 
dikemukakan sebelum ini khususnya dalam konteks pendidikan di Malaysia. 
Memandangkan teori serta model tentang hubungan antara faktor psikologikal 
individu dengan tahap daya tahan guru dibina berdasarkan budaya barat, teori 
dan model tersebut tidak semestinya mempunyai kebenaran sekiranya 
digunakan dalam konteks guru di Malaysia. Justeru, kajian ini dipercayai dapat 
menguji kesahan dan kesesuaian teori dan model ini secara empirikal 
berdasarkan konteks dan budaya tempatan. Secara tidak langsung, kajian ini 
dapat menyumbang kepada perkembangan ilmu dalam bidang psikologi 
pendidikan berdasarkan perspektif dan konteks negara Malaysia.  
 
 
Selain daripada itu, sebelum ini kesan atau faktor kecerdasan emosi, 
kecerdasan spiritual dan kecerdasan fizikal banyak dikaji secara berasingan 
dalam konteks daya tahan guru, dan belum ada satu kajian yang ditemui 
mengkaji kesan ketiga-tiga pemboleh ubah atau faktor psikologikal individu ini 
terhadap daya tahan secara serentak. Untuk menampung jurang yang wujud ini, 
kajian ini menggunakan pendekatan yang bersepadu untuk mengkaji hubungan 
antara pemboleh ubah yang berkaitan. Dengan menggunakan teknik analisis 
statistik yang kompleks, kajian ini dapat menyelidik secara serentak hubungan 
antara kecerdasan emosi, kecerdasan spiritual dan kecerdasan fizikal dengan 
daya tahan. Data-data yang diperoleh juga boleh dijadikan sumber rujukan 
kepada penyelidik lain untuk meneruskan kajian berkaitan dengan daya tahan. 
 
 
1.8.2 Kepentingan Kajian Daripada Aspek Amalan Praktik  
 
 
Secara praktik, kajian ini dapat menghasilkan maklumat yang amat penting 
tentang tahap daya tahan dalam kalangan guru di negara ini. Dapatan kajian ini 
dapat memberi kesedaran kepada semua pihak yang terlibat dengan guru iaitu 
Kementerian Pendidikan Malaysia (KPM), Jabatan Pendidikan Negeri (JPN), 
Pejabat Pendidikan Daerah (PPD), pihak pentadbir seterusnya kaunselor di 
sekolah tentang kepentingan daya tahan terhadap guru. Dapatan kajian ini juga 
turut memberi maklumat penting kepada pihak tersebut mengenai faktor-faktor 
yang menyumbang terhadap daya tahan guru seperti kecerdasan emosi, 
kecerdasan spiritual, dan kecerdasan fizikal.   
 
 
Kementerian pendidikan Malaysia melalui bahagian-bahagiannya seperti 
Bahagian Pendidikan Guru dan Bahagian Sumber Manusia dapat menggunakan 
maklumat yang diperoleh menerusi kajian ini bagi merancang dan 
melaksanakan program-program yang bersesuaian untuk meningkatkan tahap 
daya tahan dalam kalangan guru di negara ini. Menerusi Bahagian Pendidikan 
Guru, KPM dapat merancang latihan yang diberikan kepada bakal guru 
menerusi kursus-kursus pra-perkhidmatan dengan melihat dan memberi 

pendedahan awal berkaitan dengan aspek-aspek daya tahan yang diperlukan 
setiap guru pelatih.  
 
 
Bahagian Sumber Manusia pula dapat menggunakan maklumat daripada kajian 
ini untuk merancang kandungan kursus-kursus semasa perkhidmatan yang 
bersesuaian dengan masalah daya tahan dalam kalangan guru. Sebagai contoh 
dalam Pekeliling Perkhidmatan Bilangan 14 (2012) perenggan empat 
mengatakan Program Transformasi Minda (PTM) diperkenalkan sebagai satu 
pendekatan untuk memberi pendedahan dan penyesuaian minda pegawai di 
peringkat awal pelantikan dalam perkhidmatan awam. PTM merupakan satu 
daripada syarat pengesahan dalam perkhidmatan yang diperkenalkan untuk 
memberi pendedahan dan penyesuaian minda pegawai di peringkat awal 
pelantikan dalam perkhidmatan awam. Justeru, maklumat hasil kajian ini boleh 
digunakan dan dimasukkan ke dalam modul-modul penting PTM yang 
dianjurkan sebagai usaha untuk menyalurkan maklumat tentang daya tahan 
guru dalam masa yang sama dapat memupuk kefahaman dan kesedaran 
tentang daya tahan dalam diri mereka. 
 
 
Maklumat yang dihasilkan dalam kajian ini juga dapat dijadikan rujukan oleh 
pihak Jabatan Pendidikan Negeri, dan Pejabat Pendidikan Daerah, untuk 
merancang dan melaksanakan program intervensi atau aktiviti pembangunan 
staf yang bertujuan dalam meningkatkan tahap daya tahan dalam kalangan 
guru. Maklumat berkaitan tahap daya tahan dalam kalangan guru dan faktor 
psikologikal individu seperti kecerdasan emosi, kecerdasan spiritual, dan 
kecerdasan fizikal boleh digunakan sebagai panduan untuk menentukan jenis 
program intervensi dan kursus-kursus yang bersesuaian dengan keperluan guru 
di peringkat negeri, daerah atau sekolah masing-masing. Pengisian program-
program tersebut juga boleh memasukkan elemen-elemen seperti kepentingan 
faktor kecerdasan emosi, kecerdasan spiritual dan kecerdasan fizikal dalam 
memupuk dan memperkembangkan tahap daya tahan dalam kalangan guru.  
 
 
Kepentingan kajian seterusnya adalah, maklumat yang dihasilkan dalam kajian 
ini boleh dimanfaatkan oleh pihak pengurusan sekolah khususnya dalam 
kalangan pentadbir dan Guru Bimbingan dan Kaunseling (kaunselor) sekolah 
untuk merancang dan mengendalikan kursus-kursus yang berkaitan 
pembangunan staf khususnya kepada guru. Mereka boleh menggunakan 
maklumat yang dihasilkan ini untuk memantau perkembangan guru, serta 
memberi bimbingan yang diperlukan oleh guru yang mempunyai tahap daya 
tahan yang rendah. Pengetahuan tentang kaedah mengukur dan mentafsir 
tahap daya tahan dalam kajian ini dapat pula dijadikan panduan bagi pihak 
kaunselor yang ingin melaksanakan ujian bagi tujuan itu. Guru juga memperoleh 
manfaat daripada hasil kajian ini dengan meningkatkan kefahaman dan 
kesedaran diri tentang tahap daya tahan mereka seterusnya dapat 
membangunkan profesionalisme dan berkembang maju dalam profesion 
keguruan.  

1.9 Rumusan 
 
 
Perbincangan dalam bab ini dimulakan dengan penghuraian terhadap senario 
latar belakang kajian yang memberi tumpuan terhadap impak masalah daya 
tahan dalam kalangan guru. Perbincangan juga merangkumi penerangan 
tentang faktor-faktor psikologikal iaitu kecerdasan emosi, kecerdasan spiritual 
dan kecerdasan fizikal yang didapati menyumbang kepada daya tahan dalam 
kalangan guru. 
 
 
Berdasarkan permasalahan yang dikaji, didapati wujudnya keperluan untuk 
mengkaji aspek daya tahan dalam kalangan guru bagi menyokong dan 
menampung kelompongan teori dan model daya tahan dalam kajian yang lalu. 
Justeru, kajian ini dijalankan untuk menilai sejauh mana ketiga-tiga faktor 
psikologikal di atas menyumbang kepada tahap daya tahan dalam kalangan 
guru. 
 
 
Kajian ini dapat menghasilkan maklumat yang dapat dimanfaatkan oleh semua 
pihak khususnya Kementerian Pendidikan Malaysia, Jabatan Pendidikan 
Negeri, Pejabat Pendidikan Daerah dan Sekolah untuk meningkatkan tahap 
daya tahan dalam kalangan guru. Bagi melaksanakan kajian ini, sebanyak 
empat objektif kajian bersama lapan soalan kajian telah dibentuk.  

